
fanlari boʻyicha falsafa doktori (PhD). 

Article / Original Paper 

ASSESSMENT OF FACTORS INFLUENCING THE PRODUCTION EFFICIENCY OF 
HORTICULTURAL FARMS BASED ON ECONOMETRIC MODELS 

Akbarov Husan Uzbekkhonovich 
PhD, Acting Associate Professor  
at the Department of Digital Technologies, Tourism, and Humanities  
Samarkand Agroinnovations and Research University 

Abstract. This article analyzes the factors affecting the production efficiency of horticultural products using 
econometric models. Based on panel data, a regression analysis was conducted to evaluate the impact of each 
factor on yield. The results indicate that water expenditure is statistically insignificant, while labor input, mineral 
fertilizers, average costs, and pesticide use have a more direct and positive effect on increasing yield. In contrast, 
the influence of organic fertilizer application and temperature was found to be relatively weaker. Based on the 
findings, conclusions were drawn regarding efficient resource utilization and the development of sustainable 
agriculture. 

Keywords: efficiency, regression, Panel data, Fixed effects, Random effects. 

BOGʼDORCHILIK XOʼJALIKLARINING ISHLAB CHIQARISH 
SAMARADORLIGIGA TAʼSIR ETUVCHI OMILLARNI EKONOMETRIK 
MODELLAR ASOSIDA BAHOLASH 

Akbarov Husan Oʻzbekxonovich 
Iqtisodiyot fanlari boʻyicha falsafa doktori, PhD 
SamATI “Raqamli texnologiyalar, turizm va gumanitar fanlar” kafedrasi dotsenti v.b 
E-mail: akbarovhusan@gmail.com  

Annotatsiya. Ushbu maqolada bogʻdorchilik mahsulotlarini ishlab chiqarish samaradorligiga taʼsir qiluvchi 
omillar ekonometrik modellar yordamida tahlil qilingan. Panel maʼlumotlar asosida regressiya tahlili oʻtkazilib, 
har bir omilning hosildorlikka nisbatan taʼsiri baholangan. Natijalar shuni koʻrsatadiki, suv sarfi statistik jihatdan 
ahamiyatsiz ekanligi, mehnat sarfi,mineral oʻgʻit, oʻrtacha xarajat hamda pestitsidlardan foydalanish bevosita 
hosildorlikni oshishiga koʻproq, organik oʻgʻit sarfi va haroratning taʼsir  nisbatan kamroq ekanligi aniqlangan. 
Tadqiqot natijalari asosida resurslardan samarali foydalanish va barqaror qishloq xoʻjaligini rivojlantirish 
boʻyicha xulosalar berilgan. 

Kalit soʻzlar: samaradorlik, regressiya, panel maʼlumotlar, oʻzgarmas taʼsir, tasodifiy taʼsir. 

DOI: https://doi.org/10.47390/SPR1342V5I11Y2025N11  

Kirish. Dunyo mamlakatlarida aholi sonining sezilarli darajada koʻpayib borayotganligi 

va iqtisodiyot tarmoqlari yuqori surʼatlarda rivojlanayotganligi oziq-ovqat mahsulotlariga 

boʼlgan talabning keskin ortishiga sabab boʻlmoqda[1;B.273]. Buning natijasida dunyoning 

koʻplab mintaqalarida ochlik hukmronlik qilmoqda. Dunyo aholisining toʻqqizdan bir qismi, 

820 milliondan ortiq kishi surunkali ravishda toʻyib ovqatlanish imkoniga ega emaslar [2; B.6.]. 

mailto:akbarovhusan@gmail.com

2025 yil 16-oktyabrida BMTning Bosh kotibi Butunjahon oziq-ovqat kuni munosabati bilan 

yoʻllagan murojaatida biz ishlayotgan yerlar, biz bogʻliq boʻlgan suv resurslari va hayotni 

tasavvur qilib boʻlmaydigan biologik xilma-xillik tobora ortib borayotgan bosimni his qilmoqda 

deb taʼkidlab oʻtdi [3]. Aksariyat rivojlangan xorijiy davlatlarda oziq-ovqat mahsulotlari 

taʼminotini tashkil etish, moliyalashtirish va boshqarish ijtimoiy-iqtisodiy rivojlanishning 

ustuvor yoʻnalishlaridan biri sifatida belgilangan. Bunda albatta aholi oziq-ovqat 

isteʼmollarining eng asosiy qismini meva-sabzavot mahsulotlari egallashi barchamizga 

maʼlum[1;B.273]. 

Hozirgi kunda mamlakatimizda bozor iqtisodiyoti sharoitida aholini qishloq xoʻjaligi 

mahsulotlari, sanoatni esa xom-ashyoga boʻlgan talabini qondirish bilan birga eksport 

salohiyatini oshirish qishloq xoʻjaligi sohasi oldida turgan eng muhim dolzarb vazifalardan biri 

boʻlib hisoblanadi. Bu borada Oʻzbekiston Respublikasi Prezidenti Sh.M.Mirziyoyev tomonidan 

qishloq xoʻjaligi xususan, meva-sabzavotchilik va uzumchilik tarmogʻini zamon talabi va 

xalqaro standartlar mos ravishda rivojlantirishga qaratilgan bir qator farmon va qarorlari 

qabul qilingan.  

Mamlakatimizda yer va suv resurslardan foydalanishni takomillashtirish, qishloq 

xoʻjaligiga foydalaniladigan yer maydonlarini optimallashtirish hamda yerlarni foydalanishga 

ajratishni yengillashtirish boʻyicha tizimli choralar amalga oshirilmoqda. 

“Qishloq xoʻjaligida yer va suv resurslaridan samarali foydalanish chora-tadbirlari 

toʻgʻrisida” Oʻzbekiston Respublikasi Prezidentining 2019-yil 17-iyundagi PF-5742-son 

Farmoniga asosan qishloq xoʻjaligida yer va suv resurslaridan samarali foydalanish 

konsepsiyasida qishloq xoʻjaligi yerlaridan foydalanish samaradorligini oshirish, suv va 

gidroinshootlardan foydalanish samaradorligini oshirish, yerlarning meliorativ holatini 

yaxshilash, qishloq xoʻjaligi ekinlari seleksiyasi va urugʻchiligini rivojlantirish, qishloq xoʻjaligi 

mahsulotlarini chuqur qayta ishlash va sotish, logistika va marketing tizimlarini rivojlantirish, 

yer va suv resurslaridan samarali foydalanishda ilm-fan va amaliyot integratsiyasini 

jadallashtirish vazifalari boʻyicha «yoʻl xaritasi» belgilab berilgan. 

Qishloq xoʻjaligi mahsulotlari yetishtirishda oʻz vaqtida mineral oʻgʻit bilan yetarli 

taʼminlanmasligi hamda oʻsimliklar tomonidan uzluksiz ozuqa moddalarini tuproqdan 

oʻzlashtirilishi natijasida tuproq tarkibida fosfor, kaliy va mikroelementlar miqdorlarini 

kamayish holatlari sodir etiladi. Shu sababli, har bir ekin maydonlarida tuproqda agrokimyoviy 

tekshirishlarini amalga oshirish zarur hisoblanadi. 

Yuqoridagilardan kelib chiqib hududlarda bogʻdorchilik sohasini kompleks 

rivojlantirishda meva hosildorligiga taʼsir etuvchi omillarning oʻrganish muhim vazifalardan 

biri boʻlib qoladi.  

Adabiyotlar tahlili va metodologiya. Bogʻdorchilik ishlab chiqarishga taʼsir qiluvchi 

omillar oʻrtasidagi bogʻlanishlarning ekonometrik tahlilini qilish muhim ahamiyatga ega. 

Statistik tahlil bogʻdorchilik ishlab chiqarishga taʼsir etuvchi turli omillar, masalan, iqlim 

sharoiti, tuproq sifati, sugʻorish usullari, zararkunandalarga qarshi kurash choralari va 

boshqalar oʻrtasidagi bogʻliqlikni aniqlash va tushunish imkonini beradi. Ushbu 

munosabatlarni tahlil qilib, mahsulot ishlab chiqaruvchilar resurslarni taqsimlash boʻyicha 

asosli qarorlar qabul qilishlari mumkin. Bunda oʻziga xos tuproq sharoitlari hosildorlikka 

qanday taʼsir qilishini bilish fermerlarga oʻgʻitlardan foydalanishni optimallashtirish imkonini 

beradi. 

Iqtisodiyot adabiyotida qishloq xoʻjaligi ishlab chiqarishi boʻyicha tadqiqotlarda empirik 

tahlil qilish masalasini kam uchratamiz. Koʻpchilik tadqiqotchilarning ishlarida bogʻdorchilik 

hosiliga taʼsir etuvchi omillarni asosan suv bilan taʼminlash, edafik omil hamda kimyoviy  ishlov  

berish kabi turlarga boʻlish orqali oʻrganishgan. 

Xorijiy olimlardan Zachariah Rutledgening tadqiqotida meva ishlab chiqarishga mehnat 

sarfini kamayishining taʼsirini oʻzgarmas taʼsir panelli regressiyani qoʻllab oʻrgangan. 

Tadqiqotchi fermer xoʻjaliklarida ishchi kuchi yetishmasligi natijasida   meva ishlab chiqarishga 

taʼsir tahlil qilishgan. Uning fikricha ishchi kuchi yetishmasligi ekin maydonlarning qisqarishiga 

olib keladi, bogʻdorchilik bilan shugʻullanuvchi katta korxonalarda mehnat sarfini 10% ga 

kamayishi (ishchilar soni boʻyicha) meva ishlab chiqarishning koʻpi bilan 4,2% ga kamayishiga 

olib kelishini koʻrsatib oʻtgan[4; B.4.]. 

Iraizoz, B., Rapun, M., & Zabaletalar Stoxastik chegara tahlili (SFA)dan foydalanib 

bogʻdorchilik mahsulotlarining texnik samaradorligi baholangan boʻlib, tadqiqotchilar fermer 

xoʻjaliklarining hajmi, ularning daromadlari va iqtisodiy koʻrsatkichlari kabi turli bir qator 

tushuntirish oʻzgaruvchilari bilan qanchalik bogʻliqligini oʻrganishgan  [5; B.400-401.]. 

Mahalliy olimlardan A.M. Ergashev, M.Achilov, R.Rafikov, E.Xojievlar bogʻdorchilik va 

sabzavotchilik mahsuldorligiga taʼsir etuvchi omillarni oʻrganishda  ekonometrik usullardan 

foydalanib ishlab chiqarish samaradorligini baholash, bozor va isteʼmol talabini tahlil qilishga 

mehnat va yer sifatining rolini aniqlash uchun Cobb-Duglas funksiyasi, koʻp omilli chiziqli 

regressiya, Stoxastik chegara tahlili (SFA) usullaridan foydalanib tahlil qilishgan.  

Oʻzbekiston sharoitida bogʻdorchilik mahsulotlarini yetishtirishda hosildorlikka taʼsir 

etuvchi omillar yetarlicha ochib berilmagan. Shulardan kelib chiqqan holda bogʻdorchilik 

mahsulotlarini ishlab chiqarishga taʼsir etuvchi omillarni kompleks oʻrganish va ularga javob 

topish maqsadida tadqiqot oʻtkazildi. 

Tahlil va natijalar. Iqtisodiyotni rivojlantirishda eng asosiy xususiyatlardan biri u yoki 

bu sohaning omilli koʻrsatkichlarini natijaviy koʻrsatkichlariga taʼsirini aniqlash muhim 

hisoblanadi. Maʼlumki, koʻp omilli ekonometrik modellarni tuzishda natijaviy omilga bir qator 

omillar taʼsir etishi vaqtli qatorlar koʻrinishida aks ettiriladi. Koʼp omilli ekonometrik 

modellarda modelga kiruvchi barcha obyektlarni aks ettirish mumkin emas. Ammo, bunday 

hollarda panel maʼlumotlaridan foydalaniladi [6; B.169-203]. 

Panel regressiya modeli odatdagi vaqt seriyasidan yoki fazoviy regressiyadan farq 

qiladi, chunki uning oʻzgaruvchilari ikkita pastki chiziqqa ega, yaʼni: 

yit = α + Xit
ʼ β + vit, i = 1, … , N;   t = 1, … , T 

bu yerda i — obyektning soni (uy xoʻjaliklari, firmalar, mamlakatlar va boshqalar), t-

vaqt, α-erkin oʻzgaruvchi, β — 𝐾 × 1 oʻlchamli vektor koeffitsiyent, Xit
ʼ = (X1,it, X2,it, … , Xk,it) 

matritsasining qator vektorini izohlovchi oʻzgaruvchilar 

Panel maʼlumotlarini tahlil qilishda murakkab xatolikdan foydalaniladi: 

vit = ui + εit 

formulada vit  ikkita komponentdan tashkil topgan yaʼni, ui kuzatilmaydigan individual 

maxsus xato komponenti, εit- esa vaqt seriyasidagi va fazoviy maʼlumotlarning birlashgan 

xatolik komponenti [6; B.169-203.]. 

Eʼtibor beradigan boʻlsak ui vaqtga bogʻliq emas va regressiyaga bevosita kirmaydigan 

obyektlarning xususiyatlari uchun javobgardir. εit vaqt va obyektlarga qarab oʻzgaradi va 

regressiyada oddiy tasodifiy komponent sifatida qaralishi mumkin. 

“Oʻzgarmas taʼsir” tushunchasiga toʻxtaladigan boʻlsak, tadqiqot davomida kuzatilmagan 

omillar (αi) har bir individualda (korxona, tashkilot) farq qilishi mumkin, ammo har bir 

tashkilotning oʻsha kuzatilmagan omillari yillar davomida oʻzgarmas deb qaraladi; yaʼni vaqt 

davomida oʻzgarmasdir”. Shuning uchun bizning tadqiqot modelimizda αi t siz yozildi. Agar biz 

kesmani β1itdeb yozsak, bu har bir korxona yoki tashkilotning mazkur omil oʻzgarishi vaqt 

davomida har xil ekanligini anglatadi”. 

Bundan tashqari, olimlar Grilishes va Mairesse [6; B.169-203.], oʻz asarlarida panel 

maʼlumotlarida yer, mehnat sifati, tadbirkorlik qobiliyati kabi qishloq xoʻjaligi bilan bogʻliq 

oʻzgaruvchilar oʻzgarmasdir deb taʼkidlashadi. Panel maʼlumotlariga asoslangan ishlab 

chiqarish funksiyasini ham tahlil qilish muhim boʻlib, olimlar Grilishes va Mairesse ishlab 

chiqarish funksiyasini oʻz tadqiqot ishlarida qoʻllaydilar va unda erksiz oʻzgaruvchi boʻlgan jami 

mahsulotni va unga taʼsir qiluvchi omillarni logarifmik shaklda foydalanadilar. 

Shuning bilan birga, qishloq xoʻjaligida kuzatilmaydigan sodda qilib aytadigan boʻlsak 

hisobi yuritilmaydigan omillar mavjud boʻlib, bularga boshqaruv qobiliyati, ishchilarning 

mehnat qobiliyati, tuproq sifati va iqlim sharoiti kabilar. Bu kabi omillar ishlab chiqarishda 

kuzatilmasa-da fermer xoʻjaliklarining oʻziga xos “sifat koʻrsatkichlari” hisoblanadi [7; B.68.]. 

Panel maʼlumotlari asosida maʼlumotlarni empirik tahlil qilishda umumlashtirilgan eng 

kichik kvadratlar usuli (Pooled OLS), oʻzgarmas taʼsir modeli (fixed effests model) hamda 

tasodifiy taʼsir modeli (random effests model) ekonometrik modellaridan foydalanildi. 

Tadqiqot obyekti sifatida Samarqand viloyati Oqdaryo tumani boʻyicha 108 ta 

bogʻdorchilik bilan shugʻullanuvchi fermer xoʻjaliklarining 2021-2023-yillardagi quyidagi 

koʻrsatkichlari mahsulot ishlab chiqarish hajmi, s/ga, organik oʻgʻit sarfi, kg/ga, mineral oʻgʻit 

sarfi, ts/ga, suv sarfi, metr kub /ga, harorat, C0, pestitsidlar sarfi, kg/ga, ishchi kuchi sarfi, 

kishi/kun va oʻrtacha xarajatlar, mln. soʻm/ ga. Tuziladigan koʻp omilli ekonometrik modelga 

kiritiladigan maʼlumotlarning oʻlchov birliklari turlicha boʻlganligi uchun haroratdan boshqa 

barchasini logarifmlab, yagona oʻlchov birligiga keltirildi. Harorat oʻzgaruvchisi 

logarifmlanmaydi, chunki u manfiy qiymatda boʻlishi yoki elastiklik boʻyicha tahlilga mos 

kelmaydi. Natijaviy omil: bogʻdorchilik bilan shugʻullanuvchi fermer xoʻjaliklari tomonidan 

mahsulot ishlab chiqarish hajmi, s/ga (LnYIELD) hisoblanadi. Taʼsir etuvchi omillar esa — 

organik oʻgʻitlardan foydalanish, kg/ga (lnORG_FERT), mineral oʻgʻitlardan foydalanish, kg/ga 

(lnMIN_FERT), suv sarfi, metr kub/ga (lnWATER), oʻrtacha yillik harorat, C0(TEMP), 

pestisidlardan foydalanish, kg/ga (lnPESTICIDE), ishchi kuchi sarfi, kishi/kun (lnLABOR) va 

oʻrtacha xarajatlar, mln. soʻm/ ga (lnCOST). 

Tadqiqot 324 ta kuzatuv asosida, 2021-yildan 2023-yilgacha boʻlgan davrni qamrab 

oladi. Bunda Oqdaryo tumanida faoliyat koʻrsatayotgan bogʻdorchilik bilan shugʻullanuvchi 108 

ta fermer xoʻjaliklarining 3 yillik maʼlumotlaridan foydalanildi. 

Hosildorlikka taʼsir etuvchi omillar oʻrtasidagi korrelyatsiya tahlili oʻtkazilganda tahlil 

natijalari hosildorlik (LNYIELD) va qishloq xoʻjaligi ishlab chiqarishida foydalaniladigan asosiy 

resurslar logarifmlari oʻrtasida ijobiy bogʻliqlik mavjudligini koʻrsatadi. Bogʻliq oʻzgaruvchi 

LNYIELD bilan yuqori korrelyatsiyaga quyidagi omillar bilan bogʻliqligi aniqlandi: Mehnat sarfi 

LN_LABOR  0,6524. Bu yuqori ijobiy bogʻliqlik ishlab chiqarishda mehnat omilining muhimligini 

koʻrsatadi. Mehnat sarfi oshishi bilan hosildorlikning oshishi anglatadi. Pestitsidlar sarfi 

LN_PESTICIDE 0,6367 bu hosildorlikni kasallik va zararkunandalardan himoya qilishning 

samaradorligini aks ettiradi. Xuddi shunday Mineral oʻgʻitlar LN_MIN_FERT 0,5875 oʻrtacha 

kuchli bogʻlik borligini aks ettirsa, harorat TEMP 0,5375, organik oʻgʻitlar LN_ORG_FERT 

0,4966, suv sarfi LNWATER 0,4257 oʻrtacha bogʻliqlik mavjudligini hamda eng past bogʻliqlik 

oʻrtacha xarajatlar LN_COST 0,4440 ekanligi hamda mustaqil oʻzgaruvchilar orasida 

multikollinearlik mavjud emasligi aniqlandi.  

1-jadval 

Fermer xoʼjaliklarda mahsulot ishlab chiqarish hajmiga taʼsir etuvchi omillarni 

baholash modeli natijalari 

Mustaqil 
oʼzgaruvchi 

Koeffitsiyent 
Pool OSL Fixed Effect Random Effect 

𝑙𝑛𝑂𝑅𝐺_𝐹𝐸𝑅𝑇 
0,072518 *** 0,033859** 0,050829 *** 

0,000125 0,006743 0.001154 

𝑙𝑛𝑀𝐼𝑁_𝐹𝐸𝑅𝑇 
0,144648*** 0,097511* 0,137795 *** 

0,004191 0,031402 0.001121 

𝑙𝑛𝑊𝐴𝑇𝐸𝑅 
0,032862 0,007299 0,016569 
0,213459 0,730490 0,447456 

𝑇𝐸𝑀𝑃 
0,006737*** 0,004006*** 0,004978*** 

0,001862 0.009389 0,002171 

𝑙𝑛𝑃𝐸𝑆𝑇𝐼𝐶𝐼𝐷𝐸 
0,154161*** 0,073508*** 0,108029 *** 

0,009501 0,001771 0.001050 

𝑙𝑛𝐿𝐴𝐵𝑂𝑅 
0,170431*** 0,103372*** 0,138339*** 

0,011934 0,001207 0,001510 

𝑙𝑛𝐶𝑂𝑆𝑇 
0,062819*** 0,0633434*** 0,063251*** 

0,004610 0,003738 0,003178 
𝑐𝑜𝑛𝑠 2,341194 3,590043 3,015194 

Statistik tahlil 
𝑅2 0,7105 0,6268 0,6146 

F-statistic 110,81 50,15  
Wald 𝜒2   565,90 

* p<0.1, ** p<0.05, *** p<0.01 

Turli usullar bilan baholangan oʻzgarmas taʼsir model (fixed effests model) va tasodifiy 

taʼsir modellarini (random effests model) solishtirish uchun qoʻllaniladigan Hausman testidan 

foydalanganimizda Pirsonning hisoblangan muvofiqlik mezoni (xi-kvadrat) 
2586,702 

 ga 

α = 0,05 aniqlikda va 95 foiz ishonchlilikda mazkur mezonning javdal qiymati 14,067 ga 

tenglini aniqlandi. Demak, xi-kvadrat mezonning hisoblangan qiymati jadval qiymatidan katta 

boʻlgani uchun oʻzgarmas taʼsir modelni qabul qilamiz. Chunki, tuzilgan oʻzgarmas taʼsir model 

va tasodifiy taʼsir modellarning sifatini tekshirishda foydalaniladigan determinatsiya 

koeffitsiyenti (R2 = 0,6268) qiymati oʻzgarmas taʼsir modelda katta ekanligi aniqlandi. 

Xulosa. Samarqand viloyati Oqdaryo tumanida bogʻdorchilikka ixtisoslashgan fermer 

xoʻjaliklari tomonidan ishlab chiqarilgan mahsulotlar va ularga taʼsir etuvchi omillarni tahlili 

etishda panel maʼlumotlari asosida tuzilgan oʻzgarmas taʼsir modeldan foydalanish maqsadga 

muvofiq ekan. 

Hisoblangan oʻzgarmas taʼsirli koʻp omilli ekonometrik model  shuni koʻrsatadiki, 

bogʻdorchilikka ixtisoslashtirilgan fermer xoʻjaliklarida suv sarfi (lnWATER) statistik jihatdan 

ahamiyatsiz ekanligi va qolgan barcha omillar fermer xoʻjaliklari tomonidan mahsulot ishlab 

chiqarishga (LnYIELD) ijobiy taʼsir qilar ekan.   

Unga koʻra fermer xoʻjaliklarida mehnat sarfi (lnLABOR) oʻrtacha bir foizga ortsa, fermer 

xoʻjaliklari tomonidan mahsulot ishlab chiqarish (LnYIELD) oʻrtacha 0,10 foizga, mineral 

oʻgʻitlardan foydalanish hajmi (lnMIN_FERT) oʻrtacha bir foizga ortsa, fermer xoʻjaliklari 

tomonidan mahsulot ishlab chiqarish (LnYIELD) oʻrtacha 0,10 foizga,  pestitsidlardan 

foydalanish (LN_PESTICIDE) oʻrtacha bir foizga ortsa, (LnYIELD) oʻrtacha 0,07 foizga, oʻrtacha 

xarajat (LN_COST)ni bir foizga ortsa, (LnYIELD) oʻrtacha 0,06 foizga hamda organik oʻgʻit sarfi 

1% ga oshsa (LnYIELD) oʻrtacha 0,03 foizga ortar ekan. Harorat (TEMP) oʻrtacha 1C0 ga oshsa, 

hosildorlik (LnYIELD) 0.40% ga oshadi. 

Xulosa qilib aytadigan boʻlsak, bogʻdorchilik mahsulotlarini ishlab chiqarish 

samaradorligini oshirishda asosiy eʼtibor mehnat resurslarining unumdorligini oshirishga va 

tabiiy-iqlim sharoitlaridan  maksimal darajada foydalanish hamda pestitsidlar va umumiy 

xarajatlarning samaradorligini oshirishga qaratilishi maqsadga muvofiqdir. 

